
Adroddiad ynghylch presenoldeb ar 17 Mehefin yng Nghynhadledd Morwellt y Byd yn Naples, a 
gynhaliwyd rhwng 17 a 21 Mehefin 2024. 

Roedd yn bleser gennyf allu mynd i Gynhadledd Morwellt y Byd eleni, yn enwedig gan mai fi yw 
Hyrwyddwr Morwellt WWF y Senedd ac o gofio mai Benjamin Jones o Prosiect Morwellt ym Mhen-y-
bont ar Ogwr yw Llywydd Cymdeithas Morwellt y Byd ar hyn o bryd.  

Hoffwn nodi nad oedd fy mhresenoldeb ar ran Senedd Cymru yn mynd heb sylw; roedd y trefnwyr 
wrth eu boddau bod seneddwr wedi dangos diddordeb yn arwyddocâd adfer morwellt. 

Cafodd y gynhadledd gefnogaeth ddigynsail, ac roedd 486 o bobl yn cymryd rhan o 48 o wledydd, sy’n 
dangos bod mwy o diddordeb yn ddiweddar yn y gwaith o adfer poblogaethau morwellt. 

Roedd y gynhadledd yn gyfle imi rwydweithio â sawl grŵp o bob cwr o’r byd a dysgu llawer mwy am 
forwellt. Cafwyd sawl cyflwyniad gan wyddonwyr morwellt yng Nghymru, y DU ac Iwerddon ac roedd 
yn bleser gallu cefnogi cymuned morwellt Cymru ar ran Senedd Cymru. 

Ceir lluniau isod o un o’r cyflwyniadau a’r posteri gan gynrychiolwyr o Gymru.  

 

 

 



 

 

 

 



 

 

 

 

 

 

 

 

 

 

 

 

 

 

 

 

 

 



Pwysigrwydd morwellt a deall ei gyfraniad at newid hinsawdd 

Mae gan forwellt rôl bwysig i’w chwarae yn fyd-eang o ran cefnogi diogelwch bwyd, lliniaru newid 
hinsawdd, cyfoethogi bioamrywiaeth, puro dŵr, amddiffyn arfordiroedd a rheoli afiechydon. Ym mis 
Mai 2022, cyhoeddodd Cynulliad Cyffredinol y Cenhedloedd Unedig 1 Mawrth yn Ddiwrnod Morwellt 
y Byd. 

Dangoswyd bod morwellt 40% yn fwy effeithlon am ddal carbon na choed ac mae’n gyfrifol am 20% 
o’r carbon sy’n cael ei ddal. Mae’r DU wedi colli 92% o’i dolydd morwellt ers yr Ail Ryfel Byd, a hynny 
yn bennaf oherwydd carthu ac ansawdd dŵr gwael. Mae colli dolydd morwellt hefyd yn arwain at golli 
bioamrywiaeth, nid yn unig am fod morwellt yn rhoi cysgod i fywyd morol, ond am ei fod hefyd yn 
lleihau llygredd sŵn ac yn gwella ansawdd yr ardal ar gyfer atgenhedlu anifeiliaid. Credaf fod rhaid 
inni wneud popeth o fewn ein gallu o safbwynt polisi i ddysgu am forwellt a sut orau y gallwn helpu 
i’w adfer.  

Yn y gynhadledd, dysgais ragor am forwellt yng nghyd-destun Cymru/y DU. Yn gyntaf, dim ond un 
rhywogaeth morwellt sydd yng Nghymru, sef Zostera Marina, ac oherwydd hyn, nid oes amrywiaeth 
enynnol ymhlith y cytrefi morwellt yng Nghymru. Mae hyn yn golygu, os caiff morwellt ei ddinistrio 
oherwydd ffactorau amgylcheddol, na fydd rhywogaeth arall yn ailboblogi’r cynefin sydd ar gael. Mae 
ymchwiliadau ar y gweill i weld a yw’n bosibl addasu genomau morwellt yfel y gallant ddechrau 
gwrthsefyll gwres a dygymod yn well âphathogenau. 

Dysgais hefyd fod 75% yn fwy o nitrogen yn nŵr y DU na’r cyfartaledd byd-eang a bod hyn yn 
cyfrannu’n sylweddol at atal dolydd morwellt rhag ffynnu.  

Cafwyd cyflwyniadau a oedd yn haeddu sylw arbennig ynghylch adfer morwellt yn y dyfroedd 
arfordirol o amgylch Virginia yn UDA, sy’n llwyddiant sydd wedi atseinio ledled y byd ar ôl i wyddonwyr 
o Sefydliad Gwyddorau Môr Virginia ddod o hyd i ddarn bach o wellt y gamlas a darganfod sut i’w 
adfer yn y system honno.  Cafwyd trafodaeth hefyd ynghylch rhaglen Ymchwil Ecolegol Hirdymor 
Prifysgol Virginia, sydd wedi datblygu methodoleg sy’n cael ei defnyddio i fesur faint o garbon sy’n cael 
ei ddal mewn gwelyau morwellt. Drwy hyn, mae’n bosibl iawn y bydd morwellt yn gymwys ar gyfer 
credydau carbon a fydd yn cynhyrchu incwm sylweddol ar gyfer adfer ymhellach.  

Cafwyd cyflwyniadau nodedig o ddiddordeb mawr ar sut mae morwellt yn dal microblastigau ac ar  
ddatblygiad technegau adfer yn nyfroedd y DU. 

Gwaith pellach 

Mae’r hyn a ddysgais yn y gynhadledd hon yn sicr yn llywio fy nghyfraniadau at bolisi ac at gwestiynau 
i’r Ysgrifennydd Cabinet ynghylch yr amgylchedd morol, yn enwedig gan fod adfer morwellt yn rhan o 
flaenraglen waith Llywodraeth Cymru.  

Ers y gynhadledd, rwyf wedi trefnu cyfarfodydd dilynol â phobl y cwrddais â nhw yno i drafod pa 
newidiadau deddfwriaethol sydd eu hangen i helpu i adfer morwellt yng Nghymru. Rwyf hefyd wedi 
ehangu’r gwaith hwn i gynnwys gwymon a’r potensial ar gyfer ffermio gwymon yng Nghymru.  

 


